
et vaillant : il chassa Alexius et vaincquit les Turcs en bat-
taille, qui avec grande puissance vôuloient restablir le
dit Alexius ; et ne tint la victoire que de sa propre vertu : 
d'autant que Zatalites, prince des Turcs, se vint attacquer. 
à luy et combattit vaillamment, de sorte que l'empereur 
fut riié à terre ; mais ledit Théodore ne perdit point cœur 
ains se releva soudain et couppa les jarrets du cheval du 
Turc et le fit aussi tomber à terre, et lors il monstra si 
bien sa vaillance qu'il trancha la teste d'iceluy, et l'ayant 
faict porter par le camp au bout d'une picque, effraya 
tellement les Turcs qu'ils furent rompus et deffaicts; 
Alexius mesme pris prisonnier avec plusieurs autres sei
gneurs, auquel toutesfois il fit bon traictement. Le ieune 
Théodore eut une grande victoire contre les Bulgares, 
lesquels du depuis il receut en Grèce, comme il fit aussi 
du despote de Thessajie nommé Michel le bastard. Il fut fort 
doux et humain et libéral en son règne, mais il eut quel
que soupçon contre Michel Paleologue qu'il voulust aspi
rer à l'empire : cela fut cause que ledit Michel s'en fuit 
vers les Turcs, qui le firent capitaine gênerai de leur ar
mée, et vaincquit les Scythes en battaille. L'empereur 
depuis le rappellâ et le remit en ses biens, prenant de luy 
la foy qu'il luy seroit fidèle et n'aspireroit à l'empire. Tost 
après ledit Théodore abdicqua l'empire et se rendit moyne 
en une abbaye qu'il avoit bastie et fondée, délaissant un 
fils pupil soubs la tutelle de Massalon, lequel fut tué par 
sédition populaire. Et lors Arsenius, patriarche de Cons-
tantinople, par l'advis de tous, donna l'enfant et toute 
l'authorité et administration à Michel Paleologue, comme 
grand connestable de tresillustre maison, et outre ce bien 
aimé du peuple. Il avoit de grandes vertus qui le rën-
doient aymable à un chascun ; il estoit vaillant et libéral, 
éloquent, d'une carre auguste, belle et vénérable, et d'un 


